
Orrialdea 1(6) 
 

2023/03/16ko prentsa-oharra  
 

KANPO-MERKATARITZAREN ESTATISTIKA (ECOMEX). 2023ko urtarrila 
 

Euskal AEko esportazioek % 20ko hazkuntza gainditu 
dute, 2023ko urtarrilean 

 
Euskal AEtik Errusiara eginiko esportazio kopuruak % 79 egin du behera, eta 
inportazio kopurua ere % 42,5 jaitsi da 
 
Atzerrira eginiko Euskal AEko ondasunen esportazioek (2.720,4 milioi euro), 2023ko urtarrilean, 
aurreko urteko hil beraren aldean, % 21,4ko igoera izan dute, produktu energetikoen % 0,4ko eta ez-
energetikoen % 23,1eko hazkuntzarekin, Eustaten datuen arabera. 
 
Inportazioen kasuan (2.374,4 milioi), % 18,0ko igoera izan da. Inportazio ez-energetikoek % 11,2 
egin dute gora, eta energetikoek, % 42,1. 
 
2023ko urtarrilean, merkataritza-saldo positiboa izan da (346 milioi) eta estaldura-tasa % 114,6koa. 
 

   
 

Euskal AEko hiru lurralde historikoek hazkuntza-tasa positiboak izan dituzte esportazioetan, eta 
igoera % 26,2koa izan da Araban, % 15,6koa Bizkaian eta % 24,1ekoa Gipuzkoan. Bizkaiko 
esportazio ez-energetikoek % 19,7 egin dute gora; Arabakoek, % 25,8, eta Gipuzkoakoek, % 23,8. 
Esportazio energetikoek, Bizkaiaren kasuan, % 2,6 egin dute behera. 

Araban, esportazioak honako hauetan kontzentratu dira hilabete honetan: “Garraio-materiala” 
(guztizkoaren % 59,3), % 19,6ko igoerarekin (550,6 milioi esportatu, guztira), “Metalak eta haren 
manufakturak” (urte arteko % 42,5eko igoera) eta “Materiala, makinak eta aparatu elektrikoak” 
(% 36,0ko igoera). 
 
Gipuzkoan, gora egin dute hiru arantzel-atal nagusien salmentek: “Materiala, makinak eta aparatu 
elektrikoak” (% 11,3), “Metalak eta haien manufakturak" (% 10,4) eta “Garraio-materiala” (% 55,7). 
Nabarmentzekoa da lurralde horretan “Landareen erreinuko produktuek” izan duten igoera handia; 
izan ere, 27,6 milioi esportatu izan dituzte. 
 
Bizkaiaren kasuan, gora egin dute, era berean, honako hauen esportazioek: “Garraio-materiala” 
(% 26,1), “Materiala, makinak eta aparatu elektrikoak” (% 25,5) eta “Koipeak eta olioak” (% 61,8) eta 
“Landareen erreinuko produktuak” (29,4 milioi esportatu). 
 

Jatorri-helmugako herrialdeak, 2023ko urtarrila 
 
2023ko urtarrilean, bost herrialdek (Alemania, Frantzia, Estatu Batuak, Erresuma Batua eta 
Herbehereak) eratu dute Euskal AEren bezero nagusien taldea; esportatutako guztizkoaren % 52,7 
hartzen dute (1.434 milioi). Haietako hiru EB-27koak dira; entitate horri % 66,6 dagokio. 
 
Alemaniara eginiko esportazioek % 16,4 egin dute gora; Frantziara eginikoek, % 30,1; Estatu 
Batuetara eginikoek, % 13,5; Erresuma Batuara eginikoek, % 32,2, eta Herbehereetara eginikoek, 
% 7,5. Italiara, Belgikara eta Portugalera eginikoak ere areagotu dira (% 21,4, % 11,5 eta % 21,8, 
hurrenez hurren). Europatik kanpora, Marokokoak eta Mexikokoak handitu dira (% 125,6 eta % 6,8, 
hurrenez hurren) eta behera egin dute, nabarmen, Txinakoek (–% 40,9) eta Errusiakoek (–% 79,4).  
 
Gure inportazioen % 42,8 EB-27tik etorri dira. Europako herrialde garrantzitsuenen artean, 
Alemaniatik inportatutakoa nabarmentzen da (292,3 milioi eta % 2,1eko urte arteko hazkuntza); 
Irlandakoak eta Portugalekoak ere areagotu dira (bietan urte arteko % 58,5eko hazkuntza). Erresuma 
Batuan, % 70,7ko atzerapena egon da. 
 
Munduko gainerako herrialdeak aztertuta ikusten da sendotu egin direla honako herrialde hauetan 
jatorria duten inportazioak: Norvegia (121,7 milioi inportatu), Estatu Batuak (% 132,4 eta 237,8 milioi), 
Mexiko (% 301,1 eta 189,2 milioi) eta Txina (% 55,9 eta 284,6 milioi).  
 
Errusiaren kasuan, % 42,5eko atzerakada egon da; 2022ko urtarrilean, 136,7 milioi izatetik 2023ko 
hil berean 78,6 milioi izatera igaro da; haietatik, 70,5 milioi “energetikoak” izan dira, zehazki,  
“Petrolioaren olio finduenak” (sufre gutxiko gasolioak). 
 
Gure inportazio energetikoak honela banatu dira: 354 milioi Amerikakoak (% 56,3) eta, haietatik, 182 
milioi Mexikokoak, 122 milioi Estatu Batuetakoak eta 50 Brasilekoak; 190 milioi Europakoak (% 30,2) 
eta, haietatik, 112 Norvegiakoak, 70 milioi Errusiakoak, 3 Poloniakoak eta 2 Herbehereetakoak; 48 
milioi Afrikakoak (% 7,7), osorik Libiakoak, eta, azkenik, Asiatik ia ez da ezer inportatu. 
 

Merkaturatutako produktuak, 2023ko urtarrila 
 
Xehetasunak ikusteko, 2023ko urtarrilean ikusten da hamar arantzel-partida nagusiek esportazioen 
% 43,4 kontzentratu dutela; baterako balioa 1.181,5 milioi eurokoa izan da. 
 
Talde horren barruan, esanguratsuak dira honako partida hauen igoera-tasak, besteak beste: “10 
pertsona baino gutxiagoko turismoak” (% 34,4 eta 308 milioi esportatu), “Kautxuzko pneumatiko 
berriak” (% 22,1 eta 121 milioi esportatu), “Hodiak eta profilak hutsak, soldadurarik gabe, burdinazko 
edo altzairuzkoak” (% 146,9 eta 64 milioi esportatu). 

Espektroa 25 partida garrantzitsuenetara zabaltzen badugu, nabarmentzekoa da honako hauen 
igoera handia: “Arrain izoztua xerratu gabe” (28 milioi esportatu), “Biodiesela eta bere nahasketak” 
(24 milioi esportatu) eta “Automotorrak, trenbideetarako eta tranbia autopropultsatuetarako” (36 
milioi).  
 

 
 

Inportazioen kasuan, arantzel-partidetan, garrantzitsuenak, “Petrolioaren edo mineral 
bituminosoaren olio gordinak” (guztizkoaren % 18,1) partidak, % 31,5eko hazkuntza izan du, 2022ko 
hil berean baino 102,7 milioi gehiago, 429,2 milioiko guztizko erosketetan. 
 
Joera positiboa izan dute, era berean, honako partida hauek: “Petrolio-gasa eta gainerako 
hidrokarburo gaseosoak” (% 185,5 eta aurreko urteko hil berean baino 79,4 milioi gehiago; guztira, 
122,2 milioi), “Petrolioaren olio finduak” (% 18,2; haietatik, 73,7 milioi inportatu dira), “Soja-babak, 
baita hautsiak ere” (% 173,4 eta 61,8 milioi), “Metagailu elektrikoak eta haien zatiak” (% 128,7 eta 
34,4 milioi) eta “Pertsonak edo salgaiak garraiatzeko itsasontziak” (112,6 milioi inportatu). 
 

ARABA.  Esportazioak 2023ko urtarrilean 
 
Araban esportazioek % 26,2 egin dute gora, hil horretan honako hauek izan duten igoera handiaren 
ondorioz: “10 pertsona baino gutxiagoko turismoak” (% 34,6 egin dute gora; 305,1 milioi esportatu, 
guztira), “Hodiak eta profilak hutsak, soldadurarik gabe, burdinazko edo altzairuzkoak” (% 219,8 eta 
57,1 milioi esportatu), “Salgaiak garraiatzeko ibilgailu automobilak” (% 10,9) eta “Kautxuzko 
pneumatiko berriak” (% 39,6). 

BIZKAIA.  Esportazioak 2023ko urtarrilean 
 
Bizkaiko lurralde historikotik eginiko esportazioek % 15,6 egin dute gora. Hamar partida nagusietatik, 
esportatzeko ahalegin horretan honako hauek parte hartu dute gehien: “Petrolioaren olio finduak” 
(146,8 milioi esportatu, nahiz eta urte arteko % 3,2ko atzerapena izan), “Kautxuzko pneumatiko 
berriak” (69,5 milioi esportatu), “Automobilentzako zati eta osagarriak” (69,5 milioi esportatu) eta 
“Animalien edo landareen koipeak eta olioak, erabilera tekniko industrialetara bideratuak” (51,5 milioi 
esportatu), besteak beste. 

GIPUZKOA.  Esportazioak 2023ko urtarrilean 
 
Gipuzkoako esportazioek % 24,1 egin dute gora, eta, haien partida nagusien artean, honako hauen 
igoera nabarmentzen da: “Automotorrak, trenbideetarako eta tranbia autopropultsatuetarako”, guztira 
36,3 milioi esportatu; “Ibilgailuen zati eta osagarriak” (% 19,6ko hazkuntza eta 71 milioi esportatu); 
“Burdina edo altzairuzko manufakturak” (% 200,6 eta 20,4 milioi), eta “Igogailuak, eskailera 
mekanikoak, garraiatzaileak, etab.” (urte arteko % 199,2ko hazkuntza eta 18,2 milioi).  

Informazio gehiagorako: 
Eustat - Euskal Estatistika Erakundea / Instituto Vasco de Estadística  
Donostia-San Sebastian kalea, 1  01010 Vitoria-Gasteiz 
Prentsa-zerbitzua: servicioprensa@eustat.eus Tel.: 945 01 75 62  

